
Ávarp 

Nú lítur 5. árgangur Röggs dagsins ljós. Vil ég byrja á að óska Sigríði Sítu 
Pétursdóttur formlega velkomna í stjórn ritsins. Í raun hefur Sigríður Síta haldið utan 
um heimasíðu Röggs frá upphafi og verið óþreytandi við að leita að efni fyrir okkur. 
Efni blaðsins er nokkuð fjölbreytt, þó betur megi vera. Fyrst er að nefna frásögn 
Hönnu Halldórsdóttur, aðstoðarleikskólastjóra af ferð starfsfólks Sæborgar til 
Danmerkur, grein eftir undirritaða um starf með yngstu börnum leikskólans, Guðrún 
Alda Harðardóttir gerir grein fyrir niðurstöðu rannsóknar sem hún gerði á meðal 
foreldra barna í leikskóla á Akureyri, Sigríður Síta Pétursdóttir og Kristlaug 
Svavarsdóttir segja frá samnorrænni vinabæjarráðstefnu sem haldin var á Akureyri nú 
í haust. Að lokum varpar Soffía Þorsteinsdóttir fram hugmynd um tengslanet 
áhugafólks um Reggio sem ég hvet sem flesta til að lesa.  
Í febrúar 2004 fer hópur héðan á ráðstefnu í Reggio. Ekki er alveg ljóst hversu margir 
íslensku þátttakendurnir verða en ljóst er að þeir fylla tuginn. Nokkur gróska virðist 
vera á meðal íslensks áhugafólks um hugmyndafræði Reggio og er það vel. Í 
nóvember héldu Soffía Þorsteinsdóttir, leikskólastjóri og Kristín Hildur Ólafsdóttir, 
lektor við KHÍ  fyrirlestur á sal KHÍ um þróunarstarf í Sæborg sem nefndist: Tjáning, 
sköpun og umhverfi. Komu mörg afar áhugaverð atriði þar fram og var fyrirlesturinn 
hinn skemmtilegasti. Að lokum ber þess að geta að við í ritstjórninni ákváðum að 
næsta hefti skyldi helgað þróunarstarfi í leikskólum og foreldrasamstarfi. Er það von 
okkar að sem flestir sjái sér fært að senda inn greinarkorn.   
      Kristín Dýrfjörð 

Í leikskólanum Hilltop í Seattle  útbúa 
allir foreldrar sína tekrús, sem er brennd 
 Athugið að ritið er ekki prófakarlesið. 

á leirverkstæði í grenndinni. Nokkrum 
sinnum á ári er foreldrum boðið í teboð 
og drekkur  hver úr sínum bolla. Að 
sjálfsögðu þekkja börnin bolla foreldra 
sinna og fá hann lánaðan við hátíðleg 
tækifæri . 



Röggur: Tímarit íslenska Reggionetsins 1.tbl. 5. árg. 

Blaðsíða 2  Athugið að ritið er ekki prófarkalesið. 

Raddir barna – raddir fullorðinna 
 

Rannsókn á viðhorfum barna og fullorðinna til leikskólastarfs 
Guðrún Alda Harðardóttir, lektor HA 

 
 

 
 

Mikilvægt er að viðhorf leikskólabarna, foreldra og 
starfsfólks til leikskólastarfs sé gert sýnilegt. Í þessari 
grein verður  fjallað um rannsókn sem unnin var  í 
tengslum við þróunarstarf í leikskólanum Lundarseli á 
viðhorfum framgreindra hópa til valdra þátta sem m.a. 
tengjast þróunarstarfinu.  

 
Leikskólinn Lundarsel á Akureyri vann að þróunarverkefni um heimspeki með 
börnum veturna 1999 – 2001, mitt framlag sem verkefnastjóri var meðal annars að 
kanna viðhorf foreldra, barna og leikskólakennara til leikskólastarfsins. Markmið 
verkefnisins var að iðkun heimspeki þróist og nái fótfestu með börnum og kennurum 
leikskólans og flétta heimspekilegan þankagang inní alla þætti leikskólastarfsins 
(Aðalbjörg Steinarsdóttir, 2001). 
 
Í upphafi þróunarverkefnisins gerði ég könnun meðal foreldra barna í leikskólanum, 
þar kannaði ég álit þeirra á leikskólastarfi almennt. Á miðju tímabili verkefnisins eða 
2000, tók ég viðtöl við foreldra, börn og starfsfólk leikskólans um nám barnanna í 
heimspekitímunum. Í lok verkefnisins, það er 2001, gerði ég aðra könnun meðal 
foreldra og starfsfólks leikskólans og var spurningalistinn byggður á niðurstöðum 
viðtalanna. Loks skoðaði ég skráningar á 21 heimspekisamræðu barna á Lundaseli.   
 
Ég ákvað að byggja greinina þannig upp að ég geri í stuttu máli grein fyrir helstu 
niðurstöðum hverrar könnunar fyrir sig.  

 
 
Könnun áður en þróunarstarfið hófst 
 
Aðferðafræði 
Í september 1999 lagði ég spurningalistakönnun fyrir alla foreldra barna í 
leikskólanum. Markmið könnunarinnar var að kanna hug foreldra til leikskólastarfsins 
og verkefnisins. Spurningalistar lágu frammi á sama tíma og foreldrakaffi var á deild 
barnsins. Foreldrar voru beðnir að svara spurningunum á staðnum og stinga 
spurningalistanum í þar til gerðan kassa. Listarnir voru ómerktir og 
ópersónugreinanlegir. Þátttakendur í könnuninni voru foreldrar allra barna (91) í 

Lára Árnadóttir 

leikskólanum Lundarseli. Svör bárust frá 78 foreldrum eða 85%. Úrvinnsla gagna fór 
fram í tölvuforritinu Statistica. Foreldrum var síðan gerð grein fyrir helstu 
niðurstöðum könnunarinnar í fréttabréfi leikskólans. 
 
Hvað telja foreldrar mikilvægast að börnin læri í leikskóla? 
Við lestur þessara niðurstaðna ber að hafa í huga að könnunin var gerð í upphafi 
þróunarverkefnisins og ekki var byrjað að fjalla um eða kynna áhersluþætti 
verkefnisins.  
 
Niðurstöður könnunarinnar sýna að 62% (48) foreldrar telja mikilvægast að barnið 
þjálfist í að taka tillit til annarra, 58% (45) telja að fara eftir reglum sé mikilvægast, 
56% (44) að nota samræður til að leysa ágreining, 37% (29) að hlusta á aðra, 36% 
(28) að barnið þjálfist í að leika sér, 36% (28) að það taki ábyrgð á sjálfu sér og 32% 
(25) foreldrar telja mikilvægast að barnið þjálfist í að sjá hæfileika sína. 

 komu fram hjá foreldrum raðað eftir tíðni: finna sjálft ánægjuna sem 
1% (24), vera úti 29% (23), finna hvað vekur áhuga hjá því 29%(23), 
áli sínu 27% (21), falast eftir rökum eða ástæðum 26% (20) , setja sig 
6% (20), færa hugsanir sínar í orð 23% (18), hjálpa öðrum 23% (18), 
7), takast á við hið óþekkta 18% (14), spyrja spurninga 17% (13), 
na 13% (10), þekkja liti 9% (7), telja 8% (6), teikna 8% (6). 
 

 að: 
eldrar telja að þeirra barni líði mjög vel eða vel í leikskólanum.  
oreldrar segjast hafa miklar væntingar til þróunarverkefnisins. 
r eldri barnanna hafa meiri væntingar til verkefnisins en foreldrar 
rnanna.  

m niðurstöðum má ætla að foreldrar telji almennt það sem lýti að 
þáttum vera mikilvægara í leikskólastarfinu en beinir þekkingarlegir 
æra bókstafi og telja. Þessar niðurstöður voru í takt við áherslur í því 
i sem stóð fyrir dyrum svo og við áherslur í Aðalnámskrá leikskóla 

tillit til 
annarra 

reglum samræður aðra ábyrgð 
á sjálfu 

hæfileika 
sína 

Viðtöl í miðju verkefni 
 
Aðferðafræði 
Er þróunarverkefnið hafði staðið í eitt ár, tók ég viðtöl við foreldra, leikskólakennara 
og börn. Tilgangur viðtalanna var að skoða á breiðum grundvelli hvað foreldrar, 
kennarar og börnin sjálf töldu að þau hafa lært í heimspekitímunum. 
 
Viðtölin fóru fram í júní 2000. Ég valdi að taka hópviðtöl (Morgan, 1988), foreldrar 
barna hvers árgangs voru boðaðir saman, kennarar hvers árgangs í heimspekitímunum 
voru boðaðir saman og einnig talaði ég við barnahópana í árgöngum. Viðtölin tók ég 
upp á stafrænt upptökutæki – strax að loknum viðtölum skráði ég þau í tölvutækt form 
og flokkaði.   
 
Þátttaka foreldra var frekar dræm, ég talaði alls við 10 foreldra sem dreifðust nokkuð 
jafnt á árganga. Full þátttaka var meðal kennara eða 7, og ég ræddi við 24 börn. 
Viðtölin við börnin fóru þannig fram að ég kom í leikskólann og settist með nokkrum 
börnum úr hverjum árgangi fyrir sig (valin af handahófi). Margt gagnlegt kom fram í 
viðtölunum og niðurstöðurnar voru kynntar kennurunum á fundi.  

 
Hvað fannst foreldrum að börnin hafi lært í heimspekitímum? 
Hér geri ég í stuttu máli grein fyrir áliti foreldranna á því hvað þeir töldu börnin hafi 
lært í heimspekitímunum.  
 
Í viðtölunum kom fram almenn ánægja foreldra með þróunarverkefnið, þeir töldu 
börnin hafa lært margt í leikskólanum, það væri að sjálfsögðu ekki allt 
þróunarverkefninu að þakka, aðrir þætti hefðu einnig áhrif svo sem að börnin væru að 
þroskast.  
 
Það helsta sem foreldrarnir tóku fram um nám barnanna var að börnin:  
 

! Taka nú meira tillit til annarra. 
! Tjá sig meira - fámál börn tjái sig meira. 
! Nota samræður og taki meiri þátt í samræðum. 
! Samþykka frekar mismunandi skoðanir.  
! Spyrja „dýpri“ spurninga. 
! Rökræða meira. 
! Rökstyðja betur. 
! Svara ekki með orðinu „bara“. 
! Útskýra meira. 
! Hlusta betur. 
! Taka ekki allt sem sjálfgefið. 
! Vilja hlusta á þyngri bækur. 
! Skynja umhverfið á annan hátt  og að lokum telja foreldrar að, 
! málþroski hafi aukist. 

 
 

Hér má sjá nokkur dæmi um svör foreldranna:  
 
Hún er hætt að svara með „bara“ , hún semsagt hugsar sig 
aðeins betur um áður en hún svarar, reynir og er nokkuð góð 

í að rökstyðja og finna ástæður þó þær séu kannski ekkert 
betri heldur en „bara“ þá finnur hún ástæður, meira heldur en 
hún gerði áður.  

----- 
Mér finnst þau koma með betri rök fyrir hlutum. 

----- 
Þau [..]. taka öðruvísi þátt í samræðunum þau eru virkari í 
þeim. 

----- 
Þær (systurnar) geta haldið uppi alveg svona hróka 
samræðum, á mjög svona vitsmunalegum grundvelli sem 
hún gat ekki fyrir svona hálfu ári síðan.  

----- 
Að það hafi skilað sér í samræðulist. 

----- 
...rökræðir meira, tekur ekki öllu sem sjálfgefnu. Finnst í lagi 
að öllum finnst ekki það sama. 

----- 
Er orðinn færari í rökræðum en eldri systkini.  
 

----- 
 
Ég flokkaði niðurstöður úr viðtölum við foreldrana samkvæmt hugtökum sem 
heimspekingurinn Lipman (án ártals) hefur sett fram; umhyggjuhugsun (caring 
thinking) svo sem að taka tillit til annarra, gagnrýnin hugsun (critical thinking) til 
dæmis að hugleiða um hugsunina, samvinnuhugsun (collaborative), eins og að 
hugleiða með öðrum og skapandi hugsun (creative thinking) svo sem að finna nýja 
vídd eða að hugleiða með sjálfum sér. Dæmi um ofangreindar tegundir hugsunar 
birtist á ýmsa vegu hjá foreldrunum.    

 
! Umhyggjuhugsun. Hjá foreldrum kom fram að börnin 

tækju nú meira tillit til annarra t.d. systkina og átti það 
bæði við yngri og eldri systkin.  

! Gagnrýnin hugsun. Foreldrarnir sögðu að börnin væru 
hætt að nota hugtakið „bara“ í svörum sínum. Einnig 
kom fram að börnin komi nú með „dýpri“ spurningar 
og að þau tækju ekki öllu sem sjálfgefnu. 

! Samvinnu hugsun. Nær allir foreldrarnir sögðust merkja 
að börnin væru virkari í samræðum en áður og 
rökræddu meira. 

! Skapandi hugsun. Aðeins mátti greina í svari eins 
foreldris að barnið sýndi meiri skapandi hugsun nú, það 
var foreldri 5 ára barns sem sagði: „…hann er farinn að 
skynja umhverfið á annan hátt… …til dæmis „mamma 
finndu lyktina, þetta er kaffilykt…“.“ 

 
Taka skal fram að þó foreldri segist sjá merki um breytingar, þarf það ekki að merkja 
að barnið hafi í reynd þroskast í þessum efnum. Hugsanlegt er að 
staðfestingarhlutdrægni hafi áhrif á svörin, með því er átt við að þegar foreldrarnir 
vita að barnið er þátttakandi í heimspekisamræðu verða þeir opnari en venjulega fyrir 

slíkum vísbendingum. En í sjálfum sér má líta það eitt sem árangur ef foreldrar hafa í 
auknu mæli farið að hlusta meira eftir rödd barnsins. 
 
 
Hvað fannst leikskólakennurum að börnin hafi lært í heimspekitímum? 
Hér geri ég í stuttu máli grein fyrir áliti leikskólakennara á því hvað þeir telja að 
börnin hafi lært í heimspekitímunum.  
 
Í viðtölum við leikskólakennarana kom fram að þeir telja börnin hafa lært margt bæði 
vitsmunalega og félagslega. Þegar svör leikskólakennaranna eru flokkuð má sjá 
eftirfarandi flokka; 

! reglutengt og agatengt ...,  
! að spyrja spurninga,   
! rökstyðja svarið,  
! hlusta á aðra,  
! taka tillit til annarra,  
! átta sig  á hugtökum,  
! skipta um skoðun,  
! vera sammála – ósammála,   
! segja það sem þeim finnst – ekki herma eftir öðrum,  
! leikur að orðum og tvíræðni orða.  

  
Til að gefa skýrari mynd fylgja hér með nokkur dæmi um svör 
leikskólakennaranna:  

 
Skiptast á að tala - svona agaðri umræða. 

----- 
Segja það sem þeim finnst óháð því sem sessunautunum 
finnst. 

----- 
Þau segja núna blákalt sína skoðun, og eins þessi orð þau 
nota þau orðið, ég er sammála eða ég er ósammála. 

----- 
Mér finnst þau líka vera orðin opnari fyrir tvíræðni orðanna.   
 

 
Hvað fannst börnunum þau læra í heimspekitímunum? 
Hér geri ég í stuttu máli grein fyrir áliti barnanna á því hvað þau töldu sig hafa lært í 
heimspekitímunum.  
 
Það var almenn ánægja hjá börnunum yfir heimspekitímunum, elstu börnin kvörtuðu 
yfir því að þurfa að hætta. Þriggja og fjögurra ára börnin lýstu hvað þau voru að gera, 
frekar en að greina hvað þau lærðu, en töluðum um að þau væru að læra reglur. Sem 
dæmi:  

B: „Að tala einn í einu og svo hinn og hinn og hinn.“ 
 
Fimm ára börnin lýstu ekki eingöngu athöfnum heldur svöruðu til dæmis að þau 
lærðu: að hlusta, um rafmagn, hvernig allt verður í, að ríma, leiður – glaður...  

 
Gefum einu barnanna orðið: 

Veistu hvað á að segja í heimspeki? Við sögðum einu sinni 
svona um sólina og mánann. Sólin hún fer alltaf niður, hún 
verður alltaf þreytt þegar hún sér mánann þá verður hún svo 
þreytt og þá vill hún ekki vera gul lengur og þá vill hún bara 
fara svona niður bak við fjöllin og svo veistu hvað hún ætlar 
að gera þá? Þá málar hún sig bláa og svo fer hún aftur upp 
og þá verður hún blá og svo fer hún aftur niður og þá er hún 
orðin gul. 

 
 

 
Könnun í lok verkefnis 
 
Aðferðafræði 
Eins og fram hefur komið var dræm þátttaka foreldra (10) í viðtölunum. Til að fá fram 
hvort að álit foreldranna 10 væri dæmigert fyrir foreldrahópinn í heild var hannaður 
spurningalisti sem byggður var á niðurstöðum viðtalanna. Spurningalistinn var lagður 
fyrir foreldra í lok verkefnisins. 
 
Þegar niðurstöður viðtala við foreldra voru bornar saman við niðurstöður viðtala við 
leikskólakennarana mátti greina mun þar á, því var ákveðið að leggja spurningalistann 
einnig fyrir leikskólakennarana. 
 
Spurningalisti var lagður fyrir þátttakendur (foreldra og kennara) til útfyllingar í apríl 
2001. Listarnir voru ómerktir og ópersónugreinanlegir. Starfsmenn leikskólans 
afhentu foreldrum spurningalista og voru þeir beðnir um að koma með hann á ný í 
leikskólann og setja svörin í þar til gerðan kassa, leikskólastjóri afhenti starfsmönnum 
spurningalista sem þeir settu í sama kassa og foreldrar. Í fyrri könnuninni (1999) voru 
foreldrar beðnir að svara listanum á staðnum, það er að þeir fóru ekki heim með hann. 
Nokkuð var um að foreldrar kvörtuðu yfir að fá ekki möguleika á að svara heima, því 
var ákveðið að í seinni könnuninni væri farin sú leið að foreldrar gætu farið heim með 
listann. Gallinn við slíkt er að hætta er á brottfalli, sem var raunin því 45% foreldra 
svöruðu seinni könnuninni á meðan 85% foreldra svöruðu þeirri fyrri.   
 
Þátttakendur í könnuninni voru foreldrar barna sem voru í heimspekitímum (71) í 
leikskólanum Lundarseli. Svör bárust frá 32 foreldrum eða  45%. Leikskólakennarar 
(7) sem voru með heimspekitíma svöruðu spurningalistanum fyrir hvert einstakt barn 
sem voru í heimspekitímum þeirra, svörin eru 56 eða 79%, samtala svara beggja hópa 
er 88. Úrvinnsla gagna fór fram í tölvuforritinu SPSS.  
 
 
Niðurstöður 
Hér geri ég grein fyrir niðurstöðum könnunarinnar í stuttu máli út frá niðurstöðum 
viðtalanna við foreldra sem ég tók árinu áður svo og könnunarinnar í upphafi 
verkefnisins. 
 
Í könnun við upphaf verkefnisins kom fram að mikilvægustu námsþættir leikskólans 
eru að mati foreldranna að barnið læri að:  

! Taka tillit til annarra. 
! Fara eftir reglum. 

! Nota samræður. 
 

Eins og fram hefur komið sögðu foreldrarnir í viðtölunum að börnin:  
! taki meira tillit til annarra,  
! hlusti,  
! noti meira samræður,  
! taki meiri þátt í samræðum,  
! samþykki frekar mismunandi skoðanir,  
! rökræði meira og rökstyðji betur og sögðu þau skynja umhverfið á annan 

hátt.   
 
Ég skoðaði sérstaklega svör við nokkrum spurningum könnunarinnar til að sjá hvort 
greina mætti breytingar sem hafi orðið hjá barninu og sem tengjast sérstaklega vinnu 
með heimspeki í leikskólanum. Eins og áður er fram komið er ekki víst að bein tengsl 
séu á milli breytinga og breyttra vinnubragða en svörin gefa vísbendingu um álit 
foreldra. 
 
 
Barnið tekur tillit til annarra 
Eins og fram kom í fyrstu könnuninni leggja foreldrar áherslu á að börnin læri að taka 
tillit til annarra. Niðurstöður seinni könnunarinnar sýna að flestir foreldrar og 
leikskólakennarar eða 57% (50) telja að nokkrar breytingar hafi orðið, 19% (17) segja 
lítil breyting og 18% (16) sjá miklar breytingar. Ef skoðað er hvernig svörin skiptast á 
milli foreldra og leikskólakennara má greina að fleiri leikskólakennarar eða 23% 
segjast greina miklar breytingar á að börnin taki tillit til annarra á meðan 11% foreldra 
segjast greina miklar breytingar þar um.  
 
 
Barnið fer eftir settum reglum 
Eins og fram kom í fyrstu könnuninni leggja foreldrar áherslu á að börnin þjálfist í að 
fara eftir settum reglum. Niðurstöður seinni könnunarinnar sýna að flestir foreldrar og 
leikskólakennarar eða 50% (44) telja að nokkrar breytingar hafi orðið, 24% (21) sjá 
mikla breytingu og 20% (18) segja lítil breyting. Ef skoðað er hvernig svörin skiptast 
á milli foreldra og leikskólakennara má greina að fleiri foreldrar eða 35% segjast sjá 
miklar breytingar á að börnin fari eftir settum reglum á meðan 21% leikskólakennara 
segjast greina miklar breytingar þar um. 

 
 

Barnið notar samræður 
Eins og fram kom í fyrstu könnuninni leggja foreldrar áherslu á að börnin þjálfist í að 
nota samræður. Niðurstöður seinni könnunarinnar sýna að 38% (33) foreldra og 
leikskólakennara telja að nokkrar breytingar hafi orðið, 36% (32) sjá mikla breytingu 
og 22% (19) segja lítil breyting. Ef skoðað er hvernig svörin skiptast á milli foreldra 
og leikskólakennara má greina að fleiri foreldrar segjast sjá miklar breytingar eða 
56% á að börnin noti samræður á meðan 30% leikskólakennara segjast greina miklar 
breytingar þar um.  

Heimspekisamræður 
 
Aðferðafræði 
Auk fyrrgreindra kannana og viðtala skoðaði ég skráningar (uppeldislegar skráningar) 
frá 21 heimspekisamræðu 5 ára barna. Viðkomandi leikskólakennari tók samræðurnar 
upp á segulband og færði í tölvutækt form, sem ég túlkaði og greindi út frá 
hugtökunum; gagnrýnin-, skapandi- og umhyggjuhugsun, svo og um hvað og hvers 
eðlis samræður voru. Skráningarnar voru gerðar á árunum 1999-2002.  
 
 
Niðurstöður 
Þegar skráningar frá heimspekisamræðunum eru skoðaðar má greina að börnin beita 
gagnrýninni hugsun; þau fella dóma, setja fram fullyrðingar, rökstyðja mál sitt, 
aðgreina og skilgreina, nota viðmiðanir og sjálfsleiðréttingar bæði hjá einstaklingum 
og hópnum í heild. Einnig beita þau umhyggjuhugsun; viðfangsefnið skiptir þau 
greinilega máli og þau sýna umhyggju fyrir því, þau sýna umhyggju fyrir sér og 
öðrum í hópnum, meðal annars með því að hlusta og byggja á hugmyndum annarra, 
hjálpa hvert öðru í rannsókn sinni, standa vörð um hugmyndir sínar og annarra ef svo 
ber undir. Einnig má greina skapandi hugsun hjá þeim þar sem tilgátur fljúga fram og 
eru oft ögrandi. 
 
Samræður barnanna snúast mikið um að skilgreina hugtök, sem koma fyrir í texta sem 
leikskólakennarinn les fyrir þau. Börnin nota oft viðmiðanir við skilgreiningarnar, til 
dæmis ef gripið er niður í miðja samræðu sem þau áttu um hræðslu: „Kennari: Getur 
maður ekki orðið hræddur þegar maður er stór? Lísa: Jú, systir mín er eitthvað hrædd 
og hún er unglingur.“ Algengt er að börnin segist vera sammála eða ósammála þeim 
sem hafa tjáð sig á undan þeim, einnig koma þau oft með staðhæfingar. Hér verður á 
ný gripið niður í samræðuna um hræðslu.  „Kennari: Er hægt að vera aldrei hræddur? 
Lísa: Já, ef maður er stytta. Sigga: Ég er sammála og ef maður er ekki til.“  
 
Bæði má greina að einstakt barn sjálfleiðréttir sig, svo og hópurinn í heild eins og sjá 
má í eftirfarandi samræðu: 

Sigga:  Hólar geta ekki bráðnað. 
Svenni:  Mér finnst það. 
Kennari: Hvernig heldur þú að það gerist Svenni? 
Svenni:  Ef það kemur eldur á hóla þá geta þeir bráðnað. 
Sigga:  Það er til eldgos, ég sá það í Stundinni okkar. 
Kennari: Hvernig haldið þið að eldgos sé? 
Sigga:  Það gýs upp úr fjöllunum. 
Stína:  Hólar geta alveg bráðnað ef þeir eru úr snjó. 
Svenni:  Já, ég var að meina það. 
Kennari: Eruð þið þá öll sammála um að hólar geti bráðnað ef þeir 

eru úr snjó? 
Öll:  Já. 

 
Einnig er mjög algengt að börnin noti viðmiðunina hvort viðfangsefnið er lifandi eða 
ekki og Guð gegnir stóru hlutverki í samræðum þeirra. Hér verður gripið niður í 
samræðu um að vera sóði. 

Kennari:  Geta steinar verið sóðar? 
Flest:  Nei.  
Stína:  Bara ef þeir eru lifandi. 
Sigga:  Sammála. 
Siggi:  Já, steinar eru ekki lifandi og ekki með hendur eða fætur. 
Kennari:  Af hverju eru steinar ekki lifandi? 
Siggi:  Af því að þeir eiga ekki að vera lifandi. Maður verður að 

hafa augu, eyru og fætur til að vera lifandi. 
Kennari:  Hver ræður því? 
Siggi:  Guð ræður því. 
Sigga:  Gras er lifandi. 
Kennari:  Siggi sagði að maður gæti ekki verið lifandi nema hafa 

augu, eyru og fætur. Hefur gras það? 
Öll:  Nei. 
Sigga:  Gras vex. 
Kennari:  Ef maður vex er maður þá lifandi? 
Sum:  Já. 
Dúna:  Neglurnar vaxa. Og þær eru ekki lifandi. 
Kennari:  Þarf maður þá ekki endilega að hafa augu, eyru og fætur 

til að vera lifandi? 
Öll:  Nei kannski ekki allt þetta. 

 
Samræðurnar einkennast af mörgum tilgátum, sem oft eru rökstuddar, hlustun á aðra 
og því að skipta um skoðun. Einnig einkennast þær af ákveðnu ferli, sem hefst með 
spurningu eða tilgátu sem er rædd og þróast áfram, stundum kemst hópurinn að 
sameiginlegum niðurstöðum, en þó er það oft að svo er ekki. Hér verður gripið niður á 
nokkrum stöðum inn í samræðu barnanna  um geiminn: 

 
Mummi: Stjörnuverur eru til. Stjörnurnar eru stjörnuverur. 
Mörg: Nei. 
Kennari: Eru þið ekki sammála Mumma? 
Mörg: Nei. 
Kennari: Hvað þá? 
Tumi: Stjörnurnar eru bara stjörnur. 
Kennari: En eru til stjörnuverur Tumi? 
Tumi: Nei. 
Kalli: Það eru bara til geimverur. Þær eiga heima í geimnum. 
Tumi: Nei, þær eiga heima á tunglinu. 
Kalli: Nei, þær eiga heima uppi í geimnum. Ef þær ættu heima 

uppi í tunglinu mundu þær vera kallaðar tunglverur. Það 
eru til tunglverur, stjörnuverur og geimverur. 

    ------- 
Anna: Þær eru úr járni. 
Tumi: Nei. 
Anna: Þær eru úr beini. 
Mörg: Nei. 
Anna: Kannski eru þær bara brúður eða úr geislum. 
Kennari: Hvað haldið þið? 
Mörg: Geislum úr sólinni. 
Palli: Stjörnuverur eru geislaverur en ekki stjörnuverur. Því 

þær eru úr geislum. 
      ------- 
Palli: Stjörnurnar eru ekki lifandi, bara karlarnir sem eru inni í 

þeim. 



Röggur: Tímarit íslenska Reggionetsins 1.tbl. 5. árg. 

Blaðsíða 11  Athugið að ritið er ekki prófarkalesið. 

Kalli: Stjörnurnar eru bara lofsteinar úti í geimnum og líka 
tunglið. 

Kennari: Þarna er komin ný tillaga. Hvað haldið þið um þetta? Eru 
stjörnur loftsteinar? 

Palli: Tunglið er stærri en loftsteinn. 
Kalli: Tunglið er stærra en við sjáum. 
      ------- 
Palli: Ég er búin að skipta um skoðun, verurnar eru bara 

loftsteinar. Það getur komið loftsteinn niður og þá dóu 
allar risaeðlurnar. 

 
Af fyrrgreindri umfjöllun má draga þá ályktun að börnin á Lundarseli hafi beitt 
gagnrýnni-, umhyggju-, og skapandi hugsun sem er í samræmi við álit foreldra 
barnanna í leikskólanum.  

 
 
Að lokum 
 
Eins og fram hefur komið hafa börnin að sjálfsögðu tekið miklum þroska óháð 
heimspekistarfi leikskólans. En í ljósi þessara athuganna má ljóst vera að 
heimspekistarfið hefur hvatt börnin til virkrar þátttöku í lífinu - lífsleikni. 
 
Niðurstöðurnar eru hvatning fyrir starfsfólk Lundarsels við að halda áfram að  vinna 
með heimspeki að þróunarverkefninu loknu. 
 

 
Heimildir: 
Aðalnámskrá leikskóla. 1999. Reykjavík, Menntamálaráðuneytið. 
Aðalbjörg Steinarsdóttir, Anna Þórunn Hjálmarsdóttir, Helga María Þórarinsdóttir, Hrafnhildur Konný 
Hákonardóttir, Kristín Sigurðardóttir, Margrét Jensína Þorvaldsdóttir, Sigurbjörg Friðný Héðinsdóttir, 
Unnur Kristjánsdóttir, Örn Arnarson. 2000. Áfangaskýrsla og fylgiskjöl með greinargerð: Íslenskar 
barnabókmenntir og þjóðsögur sem uppspretta heimspekilegrar samræðu meðal leikskólabarna. 
Akureyri, án útg. 
Lipman, M.  (án ártals). Thinking in education. [óútgefið handrit].  
Morgan, D., L. 1988. Focus Groups as Qualitative Research. London, Sage Publications. 

 
 

 
 
Frá leikskólanum Hilltop í Seattle, sem starfar í anda Reggio 

Danmerkurferð leikskólans Sæborgar 
dagana 5. – 8. júní 2003. 

Hanna Halldórsdóttir, aðstoðarleikskólastjóri 
 
 
 
 
 
 
 
 
 
 
 
 
 

Þann 5. júní kl. 5.00 að morgni lögðu 16 konur frá leikskólanum Sæborg í 
Reykjavík, af stað í víking til Danmerkur. Ekki ætluðu þær í ránsferð 
heldur þekkingarleit og útvíkkun á hugmyndafræðinni um 
leikskólastefnuna frá Ítalíu sem kennd er við bæinn Reggio Emilia.  

 
 

                                                   Fyrsti áfangi  
Fyrsti áfangastaður var Óðinsvé. Þar áttum við 
að hitta fyrir Karen nokkra Eskesen sem hefur 
hugmyndafræðilega umsjón með nokkrum 
leikskólum á þessu svæði og starfa í anda 
þessarar Reggio. Ýmislegt var búið að ganga á. 
Mikill flýtir, stuttur tími milli flugs og lestar og 
einhver óskiljanlegur misskilningur milli okkar 
og Karenar um að við yrðum hjá henni klukkan 
10.00 um morguninn. En þá sátum við í mestu 
makindum í flugvélinni. Hún hringdi í okkur 
þegar við sátum í lestinni og klukkan var að 

nálgast 16.00. Soffíu varð mikið um og talaði að minnsta kosti þrjú tungumál og öll í 
bland. En allt skýrðist að lokum og við enduðum heima hjá Karen sem tók 
höfðinglega á móti okkur. Hún hélt fróðlegan fyrirlestur um það hvernig við 
meðtökum þessa stefnu og hvað það merkir að vera barn. Hvernig starfsfólk þarf að 
finna sig í stefnunni og hvernig börn aðlagast samtímanum hverju sinni og einnig 
hvað umhverfið sem er og það umhverfi sem við búum barninu á leikskólanum hefur 
mikil áhrif. 
 
 
 

 

Karen Eskesen  

Reggio stefnan eftirhermun eða innleiðing hugsunarháttar? 

Okkar fyrsta spurning til Karenar var: “Hvað eru margir Reggio leikskólar í 
Danmörku”? Svarið sem við fengum var “enginn”. Okkur setti hljóðar en síðan kom 
útskýringin. Ef þið viljið vinna í anda þessarar stefnu þá ber að hafa í huga að við 
færum ekki menningu milli landa. Það er ekki hægt að herma eftir og innleiða allt sem 
er á Ítalíu því að þar er stefnan búin að þróast síðastliðin 50 ár. Einnig er menningin 
allt önnur en t.d. á Norðurlöndunum. Það sem við getum gert er að nýta okkur þennan 
hugsunarhátt og yfirfæra hann á okkar menningu. Til dæmis er veðurfar allt annað hjá 
okkur á Íslandi, samvinna við stjórnvöld er engin, börnin eru mun lengur á 
leikskólanum, við höfum ekki “myndlistarkennara, brúðugerðarmann, húsvörð og 
þannig mætti lengi telja. Okkur fannst að það sem Karen væri að segja, að það er hægt 
að útfæra stefnuna á sinn hátt í hverju landi fyrir sig ef maður byrjar á sjálfum sér. 
Hugsunarhátturinn er númer eitt. Þú spyrð þig endalaust „af hverju?” „Hvers vegna er 
ég að gera þetta núna? Hvert getur framhaldið orðið? Hvernig ætla ég að útfæra, 
skilgreina og skrá?“  
 

Erum við kennarar eða hverjir kenna hverjum?  

Að Karenar mati er kennarastarfið mikilvægasta 
starf í heimi. Ef við veltum fyrir okkur hvernig lífið 
var fyrir tuttugu árum og hvernig það er í dag þá 
sjáum við mjög mikla og öra þróun. Við getum því 
ímyndað okkur hvernig lífið verður eftir tuttugu ár. 
Þetta þurftum við að meðtaka og þetta þurfa börnin 
okkar að meðtaka. Það er í okkar valdi og með 
okkar leiðsögn sem þau eiga að komast klakklaust í 
gegnum þessa þróun og læra að nýta sér hana á 
góðan hátt. Þetta er erfitt og mjög erfitt að finna 
hina einu sönnu leið en hvar sem maður er staddur í 
heiminum verður maður að finna sína leið. 
 

Hvað merkir það að vera barn? 

Lífsferill barna er afar misjafn og það er margt sem hefur þar áhrif. Fjölmiðlar eru t.d. 
mikill áhrifaþáttur eins og þessi dæmisaga segir okkur: 

 
Hún gerist stuttu eftir að tvíburaturnarnir voru sprengdir. Gústav er 4 ½ 
árs gamall og er að gista hjá ömmu. Amma er að drekka morgunkaffið sitt 
og lesa blaðið þegar Gústav kemur niður. Hann bendir á mynd í blaðinu 
og segir:“Ég þekki þennan mann”. “Nú” segir amma “hver er þetta”? 
“Þetta er Bin Laden og hann á heima í Afganistan og hann er múslimi”. 

 
Börn verða líka fyrir miklum áhrifum frá auglýsingum og tónlistarmyndböndum. 
Amma kom einu sinni á sýningu í leikskólanum hans Gústav. Upp á sviði stóðu litlar 
stelpur og dilluðu sér og sungu síðasta smellin með bera maga og glennulega 
framkomu. Þarna er aftur komið að okkur sem kennurum og leiðbeinendum að vísa 

veginn, opna hugann og skoða aðra möguleika. Við verðum líka að gefa barninu færi 
á að finna lausn sjálft, leifa því að gleðjast yfir unnum sigrum eins og þessi dæmisaga 
um lykilinn segir okkur. Börnin sem voru 2 ára voru að leika sér með lykla. Einn 
drengurinn sem við köllum Pétur átti lykil með ljósi í endanum sem var hægt að 
slökkva og kveikja. Öðrum dreng fannst mikið til lykilsins koma og langaði að prófa. 
Pétur var ekki á því að lána lykilinn sinn svo að hinn drengurinn þurfti að hugsa ráð 
sitt. Hann hugsaði sig um dálitla stund en gekk síðan að slökkvaranum og lagði 
lykilinn sinn við. Þannig var hann sjálfur búinn að finna lausn, bæði hægt að slökkva 
og kveikja. Börnin okkar fara úr verndaða leikskólaumhverfinu einhvern daginn og 
kynnast hinum harða heimi. Það er því gott að geta skoðað fortíðina til þess að gera 
sér grein fyrir því að lífið er þróun og þá á móti er gott að ímynda sér og velta fyrir sér 
framtíðinni. 

10 atriði sem mikilvægt er að hafa að leiðarljósi ( Karen). 

Ábyrgð  - hugrekki – virkni – þekking – ímyndunarafl – innlifun – vinátta 
-  kímnigáfa – trú og von 

 
Allt eru þetta atriði sem við erum sammála um að finnast mikilvægt að börn læri. Þess 
vegna megum við ekki taka þau frá þeim. Dæmisaga: Drengur sem lendir í 
vandræðum vegna þess að hann dettur og hjólið með. Hvað gerum við? Lyftum við 
honum á hjólið og tökum þannig af honum fyrirhöfnina að finna það út sjálfur hvernig 
best væri að gera þetta? eða styðjum við hjólið á meðan hann bröltir sjálfur upp á það? 
Ef við gerum það síðar nefnda erum við ekki að taka af drengnum þá ánægju og þann 
sigur að geta hlutinn sjálfur, að geta hugsað út möguleika. 
 
Eru okkar hugmyndir um 
það hvernig börn eiga að 
vera í öllum sínum 
breytileika. Hver er okkar 
skylda sem kennarar? Við 
verðum að hlusta og vera 
opnar fyrir því sem barnið 
er að upplifa. 
 
Hér hefur verið stiklað á 
stóru í fyrirlestri Karenar 
og með honum sýndi hún á 
glærum teikningar eftir 
börnin máli sínu til 
stuðnings og okkur til 
glöggvunar. Í lokin 
færðum við henni gjöf sem var fallegt hálsmen og verkefni sem börnin höfðu unnið 
vorið 2002 og heitir Alþingi.  

Heimatilbúin hljóðfæri í garðinum 

    Annar áfangi 
 
Leikskólinn Spilloppen í Vandel 
Það var risið árla úr rekkju föstudagsmorgun og 
snæddur dýrindis morgunverður. Veðrið var 
yndislegt og förinni heitið til Jótlands í bæinn 
Vandel. Klukkan 8.00 stundvíslega kom rútan að 
sækja okkur til að fara með okkur í leikskóla sem 
heitir Spilloppen en það mun þýða dordíngull á 
íslensku. Inger leikskólakennari á móti hópnum. 
Leikskólinn er 25 ára og upphaflega voru þar 40 börn 
en í dag eru þau 52 á aldrinum 3-6 ára. Það er nýbúið 
að aldursskipta deildunum. Starfsmenn eru 6-8 og af 
þeim eru 6 í fullri vinnu. Unnið er í anda Reggio 

stefnunnar. Húsið er farið að láta töluvert á sjá en innri starfsemin líður ekkert fyrir 
það. Unnið er með þema og hver hópur hefur sinn lit. Fimm ára börnin voru með 
þema “hér bý ég, hvar býrð þú”? Fjögurra ára börnin voru með þemað “bærinn okkar” 
og þriggja ára börnin voru með þema um “samskipti”.  
 
Leikskóli á við sama vandamál að stríða og við 
hér heima varðandi fjölda barna á fermetra og 
starfsmann (það er stöðugt verið að fjölga). 
Börnin í Spilloppen koma með nesti að heiman 
og mega borða þegar þau eru svöng en það eru 
samt fastir matmálstímar. Foreldrasamstarfið 
gengur misvel. Það eru iðulega sömu 
foreldrarnir sem sækja fundi og eru í samstarfi 
með leikskólanum. Fréttatafla og daglegar 
samræður er það sem er mest áberandi í 
foreldrasamstarfinu. Foreldrar hafi komið og 
hlaupið undir bagga með viðgerðir og annars 
konar aðstoð. Til dæmis kemur einn pabbinn og 
sér um rafmagnið og ein mamman kemur og 
hjálpar til í nestistímanum. 
 

Frásögn af þemanu “bærinn okkar”. 

Myndlistarkennarinn segir frá: 
Verkefnið var unnið í samvinnu við myndlistarmann sem sá um tæknihliðina en 
kennararnir sáu um að halda utan um verkið og leiða það. Það voru þrettán börn sem 
tóku þátt og þrír starfsmenn. Börnin völdu sér hús og bentu á það sem þeim fannst 
áhugaverðast á húsinu og myndlistarkennarinn tók mynd fyrir þau. Myndirnar voru 
framkallaðar og ferlið skráð. Börnin æfðu sig í að teikna hús og gerðu skyssur fyrir 
næsta áfanga í ferlinu. Næsti áfangi var að mála á grunn á spýtu, þann lit sem þeim 
fannst að ætti að vera í bakgrunni. Síðan notuðu þau teikninguna sína og teiknuðu 
hana yfir á spýtuna og á eftir máluðu þau með þekjulitum. Verkið tók þrjá daga og var 
mjög fallegt. Myndlistarkennarinn benti á það að stúlkurnar hefðu verið miklu meira í 
þessu fínlega en strákarnir í grófum og stórum dráttum. 

Eggið skoðað 

Við kveðjum 

 Þessi heimsókn var mjög fróðleg og við eins og 
hverjum Íslendingi í víking var það ljúft og skylt að 
gefa gjöf sem þakklætisvott. Að þessu sinni gáfum 
við söguna um Furðufugl eftir Sjón, bókin er 
myndskreytt af Daða. Hóað var í nokkur börn og 
við beðnar um að lesa úr bókinni fyrir börnin á 
íslensku. Ein í hópnum okkar hún Hildur las 
söguna, börnin horfðu með andakt á þessa konu tala 
þetta skrítna mál. Þegar Hildur hafði lokið sögunni 
tók hún upp dós og varð leyndardómsfull á svipinn. 
Hún opnaði dósina og tók upp stórt svartfuglsegg en 
 um það fjallar einmitt sagan. Börnin fengu að skoða eggið og handfjatla. Við 
kvöddum þennan leikskóla með virðingu.    
 

Leikskólinn Midgaard í Randers 

Eftir klukkutíma keyrslu frá Vandel vorum 
við komnar til Randers. Þar skoðuðum við 
nýlegan leikskóla sem heitir Miðgarður. 
Þessi bygging er byggð með stefnuna í huga 
og er því stór, hátt til lofts og vítt til veggja. 
Leikskólastjórinn hún Rita tók vel á móti 
okkur og bauð upp á miðdagsverð. Á meðan 
við snæddum sagði hún okkur frá tilurð 
nafnsins og hvenær leikskólinn var byggður 
og svo frv. Leikskólinn er sex ára gamall og 
eins og fyrr segir byggður með stefnuna í 

huga. Arkitektinum fannst byggingin minna á víkingaskip og vildi því nota 
goðafræðina til nafngiftar. Þess vegna er leikskólinn skýrður Miðgarður. Bærinn 
þurfti að samþykja að reka slíkan leikskóla því fermetrafjöldinn er meiri og fleiri 
starfsmenn á börn en annars gerist. Deildarnar skiptast í tvær einingar önnur fyrir börn 
0-3 ára og hin fyrir börn 3-6 ára. Yngri 
einingin er með 12 börn og fjóra 
starfsmenn en eldri einingin með 21 
barn og 3 starfsmenn. Í upphafi var 
starfsfólk hrist vel saman og undirbúið 
fyrir vinnuna með námskeiðum og 
annarri kennslu. Það er algjört skilyrði 
að grunnurinn sé sameiginlegur hjá 
öllum fullorðnum og að markmiðið sé 
að þú vitir hvað þú vilt fá út úr 
börnunum með þinni vinnu. 
Bærinn Randers var þekktur fyrir ofbeldi sem var blásið út í fjölmiðlum. Þessu vildi 
starfsfólk Miðgarðs breyta og fékk til liðs við sig gamlan mann sem þekkti bæinn vel. 
Hann fór með starfsfólkið í ferð um bæinn og kynnti því ýmsa merka staði og sagði 
því sögur. Starfsfólkið skrifaði síðan upplifun af bænum frá því þau sjálf voru börn. 

Út frá þessari þekkingaröflun var svo hægt að vinna með börnin. Þessari vinnu er ekki 
lokið og verður alltaf á bakvið eyrun. Í Miðgarði er ekki fastur myndlistakennari en 
það kemur myndlistarkennari og heldur námskeið með starfsfólkinu. Karen Eskesen 
kemur 4-5 sinnum á ári til að líta eftir, halda fyrirlestra og leiðbeina starfsfólki. Þessi 
leikskóli er ákaflega fallegur og mikið lagt upp úr fegurð í umhverfinu. Við tókum 
sérstaklega eftir því að furðufötin voru bæði í barna og fullorðinsstærð og skór líka. 
Klósettseturnar voru glærar og blómum prýddar eða skreyttar með skeljum. Það var 
alltaf einn gamall hlutur inn í hverju herbergi. Aðallega þó gamlir antiksófar sem 
maður hefði alveg getað hugsað sér að vippa á öxlina… Listasmiðjan var fallega sett 
upp og gengið frá öllu í glær ílát og pappír raðað eftir lit og hver litur átti sína hillu.  
 
Það skal ósagt látið hvor leikskólinn stóð sig betur í þemavinnunni en sýnilega var 
mikill munur á fjármagni til leikskólanna. Þegar við komum þarna voru nánast engin 
börn á leikskólunum vegna þess að þetta var nálægt hvítasunnuhelginni og fólk í 
aukafríum. Við kvöddum með virktum og gáfum Miðgarði samskonar gjöf og við 
færðum Spilloppen.  Rita þakkaði okkur fyrir og sagðist hlakka til að sjá okkur í haust 
á ráðstefnunni á Akureyri. Þegar heimsóknunum lauk var farið á lestarstöðina í 
Randers og lestin tekin til Kaupmannahafnar. Sú ferð tók 4 klukkutíma og það var 
mikið hlegið og skrafað á leiðinni. 
 
Þriðji áfangi 
Morguninn eftir vöknuðum við í stórborgarnið Kaupmannahafnar, það var yndislegt 
að ganga niður í morgunverðinn sem var fínn og flottur. Þegar honum var lokið var 
haldið á strikið og buddan tekin upp. Sumir keyptu lítið og aðrir mikið og sumir höfðu 
aldrei komið til Danmerkur áður og því 
var þetta margföld upplifun fyrir þá 
aðila. Strikið iðaði af mannlífi og 
samba-skrúðganga fyllti götuna með 
tilheyrandi bumbuslætti og misflottum 
vömbum og botnum sem hrist voru í takt 
við sláttinn. Á slaginu tvö fór öll 
hersingin í Kristjaníu og þar voru 
verslaðar dýrindis flókatöskur, buxur, 
froskar, slöngur og táhringar.☺ Þetta 
síðasta kvöld í Köben fór hópurinn 
saman út að borða á ítölskum ristorante og það gat ekki orðið betra. Frábær endir á 
frábærri ferð. Snemma næsta morgun var svo rokið í lestina og út á flugvöll. Stefnan 
var tekin heim í gráan hversdagsleikan og strax farið að leggja á ráðin um fjáröflun 
fyrir Ítalíuferðina☺. 
 
Samantekt 
Ferðin skilaði heilmiklu í viskubrunninn og hugmyndabankann. Fyrirlesturinn hjá 
Karen var mjög fróðlegur og heimsóknirnar í leikskólana veittu okkur innsýn í margt 
sem gera má betur en líka margt sem við erum að gera gott. Nauðsynlegt er að víkka 
sjóndeildarhringinn og komast út fyrir landsteinana til að sjá og upplifa. Auðvitað var 
ferðin skrásett í anda Reggio og tækjum og tólum skipt niður á hópinn. Við endum 
svo á þessum orðum Stuðmanna: 

Í Köben, í Köben út í kóngsins Köbenhavn. 
Í Köben, Köben kóngsins Köbenhavn. 

Starf með yngstu börnunum 
Kristín Dýrfjörð, lektor HA 

 
Í greininni er fjallað um starf með yngstu börnum 
leikskólans, kenningar um geðtengsl eru lítillega skoðaðar, 
lauslega fjallað um starf með yngstu börnunum í leikskólum 
í Danmörku, Ítalíu og á Spáni sem höfundur hefur heimsótt. 
Getið er vinnu í anda Goldschmied og Jackson, sem m.a. 
hafa þróaða könnunarleikinn.  

 
Hvernig er leikskólinn í stakk búin til þess að mæta yngstu börnum? Er nauðsynlegt 
að  starfsfólk kynni sér þroska þeirra og þarfir sérstaklega? Fyrir nokkrum árum var 
ég þátttakandi í ráðstefnu á Akureyri um yngstu börnin í leikskólanum. Þar fjallaði ég 
meðal annars um hugmyndafræði sem hefur verið að ryðja sér til rúms víða um heim 
og byggir á leikskólastarfi með rætur í kenningum um geðtengsl og tengslamyndun. 
Fylgjendur  hugmyndanna benda máli sínu til stuðnings á rannsóknir og kenningar 
sem hafa verið að koma fram á síðustu árum um heilann (sjá t.d. Berger, 1999). Um 
áhrif þeirrar umönnunar sem börn njóta á fyrstu árunum á heilann og 
framtíðarþroskamöguleika barnanna. Í greininni er ætlunin að fara aðeins yfir sviðið 
og fjalla um starf með yngstu börnunum byggt á þessum hugmyndum. Það er vert að 
hafa orð Paulo Freire (1998) í huga þegar hann segir (í lauslegri þýðingu minni):  
 

Spurningin er, hvernig er hægt að breyta erfiðleikum í möguleika? …í 
umróti breytinganna, þá megum við hvorki verða mjög óþolinmóð, né 
heldur mjög þolinmóð, heldur þolanlega óþolinmóð. (bls:64)   

 
Með orð Freire í huga er gott að skoða breytingar, þær mega hvorki koma of hratt né 
of hægt, við verðum að gefa okkur tíma til að skoða þær hugmyndir og 
hugmyndafræði sem að baki starfa okkar liggur til að geta valið en líka til að vera 
öruggar í því sem við erum að gera. 
 
Tengslamyndun og starf   
Kenningar Bolwby  og Ainsworth (m.a. í Beger, 1999) um geðtengsl eru vel þekkar 
og þeirra getið og þær skýrðar í velflestum sálfræðibókum. Samkvæmt kenningum um 
geðtengsl þá myndar barnið mismunandi tengsl við mismunandi aðila. Frumtengsl 
myndar barnið við foreldra eða þá sem annast það mest. Annarstigs tengsl myndar 
barnið við þá sem annast það að hluta til dæmis starfsfólk leikskóla, ömmur, afa, 
frænkur eða frændur (Hutchins og Sims, 1999). Báðar tegundir tengsla eru barninu 
mikilvæg. Rannsóknir (sjá m.a. í Haight,  Kagle og Black, 2003) hafa sýnt að tengsl 
eru á milli öruggra tengsla og góðrar sjálfsmyndar, tilfinningalegs jafnvægis, 
félagshæfni, minni andúðar á ókunnugum, meiri persónulegs sveigjanleika, minni 
áhyggjur og betri skipulagshæfni. Allt eru þetta atriði sem skipta máli fyrir vellíðan 
og velgegni hvers einstaklings í lífinu. Ég held til dæmis að flestir leikskólakennarar 
geti með góðri samvisku svarað ef spurðir hvað vilt þú að einkenni börnin á deildinni, 
væri svarið í mörgum tilfellum, sterk sjálfsmynd, tilfinningalegt jafnvægi, félagslyndi 
og það að eiga gott með að leika við önnur börn. Ef horft er til þess hvað einkenni 
skapandi einstaklinga eru þessu sömu atriði lögð með öðrum til grundvallar (Isenberg. 
1997). Tvær megintegundir tengsla hafa verið skilgreindar, örugg og óörugg (Shaffer, 
1996). Börn í öruggum tengslum eru örugg í samskiptum sínum við foreldra og 

treysta þeim við ókunnar aðstæður. Þau nota foreldrana sem heimastöð sem þau 
leggja í leiðangra frá til að kanna ókunnugar slóðir, ef óþekktur aðili kemur inn á þetta 
svæði leita þau til baka til foreldrana. Barnið sem er öryggislaust í tengslum sínum við 
foreldrana verður hrætt (grætur) þegar foreldrið fer, en sýnir jafnvel sömu tilfinningar 
þegar það kemur aftur. Talið er að öryggislausa barnið fari síður í könnunarleiðangra. 
Öruggu börn eru líklegri til að halda í foreldrana og fara að gráta eða sýna að þeim 
stendur ekki á sama ef foreldrarnir fara. Í nýlegum rannsóknarniðurstöðum frá 
Carollee Howes (2000) kemur fram að samskiptamynstur fjögurra ára barna,  hefur 
forspágildi um hegðan þeirra og líðan í öðrum bekk barnaskólans. Þannig kom í ljós 
að börn sem áttu í erfileikum í samskipum eða voru lokuð voru sennileg til að eiga við 
samskonar erfiðleika í barnaskólanum. Í annarri rannsókn sem Howes gerði með 
Ritchie (2003) kemur í ljós að hægt er að auka öryggi og vellíðan barna sem eru í 
áhættuhóp ef þau eru í langvarandi samskiptum sem byggja á hlýju og svörun. Með 
langvarandi eiga þær við tvö ár eða lengur.  Með tilliti til þessara niðurstöðu verður að 
telja stöðuleika í starfsmannahaldi og samskipti sem byggja á hlýju og virðingu vera 
stórmál fyrir þroskamöguleika kynslóða framtíðarinnar. Jafnframt er vert er að benda 
á að nýjar rannsóknir vísa í þá átt að afleiðing æskilegra geðtengsla geti verið 
menningarbundin. Þannig er fyrirmyndabarnið í vestrænu samfélagi töluvert öðruvísi 
en fyrirmyndabarnið í t.d. Japan (sjá Rothbaum, Rosen, og Uchida). Þar sem við 
búum í heimi sem er sífellt að verða minni er rétt að hafa það í huga.  
 
Eins og fram er komið er talið að annars stigs tengsl séu við þá sem standa barninu 
nærri, svo sem starfsfólks leikskóla. Shaffer (1996) kom fram með þá tilgátu að þrátt 
fyrir að börn myndi tengsl við mismunandi aðila, dragi það ekki úr ást þeirra á 
foreldrum. Því sé frekar öfugt farið. Því meira sem barnið á í góðum tengslum og er 
elskað því auðveldara á það með að elska og vera í góðum tengslum. Talið er að 
tengsl séu á milli á öruggra annarstigs tengsla og aukinnar þátttöku í jafningjaleik, 
meiri samkenndar, sjálfstæðis, félagslegrar hegðunar, betra úthalds og meiri eirð við 
verkefni (sjá Hutchins og Sims, 1999). Allt eru þetta atriði sem við sækjumst eftir og 
reynum eftir bestu getu að stuðla að í starfi leikskólans. Í samfélagi sem er af mörgum 
talið einkennast sífellt meira af hraða og afskiptaleysi er mikilvægt að stuðla að 
samkennd og samvinnu. Í samfélagi þar sem fleiri og fleiri börn eiga í vandræðum 
vegna eirðaleysis og athyglisbrest er líka mikilvægt að tileinka sér vinnubrögð sem 
eru líkleg til að auka úthald og eirð. Að öllu jöfnu þrífst barnið vel ef umhverfið er 
jákvætt, styður við það og svarar þeim merkjum sem það sendir frá sér. Örugg börn 
kanna veröldina í trausti þess að hinn fullorðni sé til staðar. Með tímanum læra þau að 
fást við og leysa vandamál og takast á við togstreitu með öryggi. 5-6 ára eru þetta 
börnin sem fá jákvæða svörun frá leikskólakennurum og jafnöldrum. Ein ástæða fyrir 
öryggisleysi barna getur verið að foreldrar og umhverfið hefur ekki verið í standi til 
að lesa í þau merki sem barnið sendi frá sér 
 
Starfið í leikskólum einkennist af tengslum. Þetta eru tengsl af ýmsum toga m.a. milli, 
starfsfólks og barna, barna og barna, starfsfólks hvort við annað. Hægt að skipta 
tengslum innan leikskólans í tvo rökrétta flokka það er lóðrétt og lárétt tengsl (sjá 
Mardell í Hutchins og Sims, 1999). Lóðrétt tengsl er tengsl sem barnið hefur við þá 
sem annast það og hafa vald yfir barninu. Foreldrar og starfsfólk leikskóla falla undir 
þessa skilgreiningu. Talið er að barnið öðlast öryggi og sjálfstyrk í gegn um þessi 
tengsl. Lárétt tengsl eru gagnkvæm og byggja á jafnræði. Þetta eru því tengsl 
jafningjahópsins. Þau eru barninu mikilvæg, í gegn um þau lærir það um gildi 

samvinnu, finnur til samkenndar og samkeppni. Ef til vill má telja þetta vera 
geðtengsl leiksins.  
 
Það er eitt að þekkja til kenninga um tengsl annað er að vinna í anda þeirra. Víða um 
heim hefur fólk verið að skapa vinnubrögð sem byggja á hugmyndum um tengsl. Ein  
þeirra sem hafa skoðað leikskóla fyrir yngstu börnin sérstaklega með þetta í huga er 
Sisse Brendstrup (2001). Hún hefur rannsakað það sem hún nefnir „menningu 
umönnunar“ í leikskóla fyrir yngstu börnin í Danmörku. Í samvinnu við starfsfólk 
leikskólans greindi hún samskipti í tvennt, annars vegar það sem hún kallar tengsl og 
hins vegar það sem nefna mætti einstefnu miðlun. Greiningin var í þeim tilgangi að 
starfsfólk gæti eftir á gert sér grein fyrir hvenær það væri í samskiptum sem byggðu á 
tengslum og hvenær í samskiptum sem byggðu á einstefnu miðlun.  
 
Samkvæmt greiningunni byggja tengsl á nærveru, á tilfinningum, þetta er tvíátta 
samskipti milli einstaklinga, það þarf báða til, þ.e. að tengsl eru sérstakt samband sem 
byggist á trausti og báðum aðilum þarf að finnist þeir hafa lagt sitt að mörkum. Í 
leikskólanum ættu þetta að vera samskipti sem tengjast umönnun, byggjast á 
samkennd og því að „sjá“ barnið. Þetta eru óáþreifanleg samskipti sem sjást og heyrist 
ekki, en finnast. Þau byggja á þeirri trú starfsfólks að öll samskipti beri í sér ákveðin 
skilning fyrir báða aðila. Á þeirri vissu að öll reynsla er mikilvæg fyrir barnið og 
þroska þess. Þetta eru samskipti sem byggja á því að leikskólakennarinn geti lifað sig 
inn í aðstæður og sýnt tilfinningar. 
 
Einstefnu miðlun byggist á ákveðinni tilfinningalegri fjarlægð. Hún byggist á 
stuttaralegum skilaboðum, áminningum eða leiðbeiningum. Yfirleitt er um einstefnu 
skilaboð að ræða. Þetta eru aðstæður þar sem maður „sér“ en tekur ekki eftir annarri 
manneskju. Þar sem lítið tillit er tekið til barnsins eða sjónarmiða þess. Það sem 
einkennir slíkar aðstæður eru ótal smá atvik sem byggja á stuttum setningum, eða 
orðlausum vélrænum aðgerðum eins og ekki hlaupa á ganginum, að snýta, reima, 
renna upp, orðlaust. Þetta eru formleg vélræn skilaboð. Starfsfólk sem er upptekið að 
þessum aðferðum er oft upptekið af öðru í leikskólanum þá gjarnan því sem tengist 
dagskipulaginu, rútínum, skipunum.  
 
Í rannsókn Brendstrup kom í ljós að eftir því sem skipulag og hópastarf var meira því 
algengari voru samskipti sem byggðust á því sem nefna mætti einstefnu miðlun. 
Tengsl voru líklegri til að myndast í óformlegum aðstæðum. Í ljósi þessa ákvað 
starfsfólk að brjóta upp skipulag og breyta aðferðum. Starfsfólk sagði að það hefði 
verið svo upptekið af því að láta skipulagið ganga upp að það „sá“ ekki börnin. Það 
var sífellt að trufla börn í leik, alltaf var kominn tími til að taka saman eða gera 
eitthvað annað. Börnin voru t.d. stoppuð í góðum leik því nú átti að fara að mála, eða 
... Í ljósi sjálfskoðunarinnar var ákveðið að leggja mikið upp úr nærveru, t.d. var talið 
betra að vera ein með fjögur börn en tvær með átta. Meira var lagt upp úr því að skapa 
andrúmsloft sem stuðlar að því að allir slaki á. Ekki þetta eilífa kapphlaup við tímann 
sem því miður einkennir oft leikskólastarf.  
 
Ég man þegar að umræðan um hagræðingu og blöndun vistunartíma var sem hæst átti 
sér mikil umræða sér stað á meðal leikskólakennara hvort að það væri svo mikilvægt 
að öll börn tækju þátt í öllu. Hvort að við værum komnar frá því að allir ættu að gera 
eins föndur í það að allir ættu að taka þátt í eins. Í rannsókn Brendstrup spurði 
starfsfólkið hvort það skipti einhverju máli þó að allir taki ekki þátt í öllu. 

Leikskólakennararnir ákváðu að gefa sér meiri tíma til að ræða við börnin, vera til 
staðar. Ákváðu að í stað þess að skipuleggja fyrir hóp af ákveðnum börnum, setjast 
þær nú niður og byrja að lesa, lita, púsla. Þau börn sem hafa áhuga koma, hin láta ekki 
trufla sig í leiknum. Þær sáu að þegar uppbrot verður í starfinu er líklegar að samskipti 
byggi á fjarlægð. Þessi uppbrot verða gjarnan þegar verið er að skipta á milli 
verkefna. Sem dæmi þegar allir eiga að fara í samveru, frá samveru í mat, eftir mat í 
hvíld, milli hópastarfs og næsta liðar í dagskipulaginu og svo framvegis. Til að koma í 
veg eða a.m.k. draga úr uppbroti, ákvað starfsfólkið að í stað þess að vera alltaf að 
skipuleggja hóp barna og hvað þau eigi að gera skipuleggi það sjálft sig og sínar 
gjörðir. Hér síðar verður skoðað tillögur að því hvernig það er hægt.  
 
 
Undanfarið hafa sumir leikskólar tekið  upp að hluta vinnubrögð í anda þeirra Elinor 
Goldschmied og Sonia Jackson, sérstaklega hefur könnunarleikurinn verið vinsæll. 
Grunnur að hugmyndum þeirra eru tengslakenningar Bolwby og Ainsworth.  
Leikskólar sem vinna í anda Goldschmied og  Jackson leggja áherslu á tengsl barna, 
starfsfólks og foreldra. Til að ná fram lifandi tengslum er talið mikilvægt að hvert 
barn hafi sína lykilpersónu. Lögð er áhersla á að starfsfólk svari því hversvegna það 
telur mikilvægt fyrir börn að vera í leikskóla og hvað í starfinu sé mikilvægt þar. Í 
raun má segja að Goldschmied og  Jackson vilji að starfsfólk fari í gegnum sömu 
grundvallarvinnu og starfsfólk á danska leikskólanum gerði. Goldschmied og Jackson 
ræða um hversu slæmt er ef mikil umskipti eru í starfsmannahóp, þegar margir eru að 
hugsa um barnið yfir daginn. Þær benda á að það sé ekki nóg að það séu fá börn á 
starfsmann ef samtímis eru tíð starfsmannaskipti. Til stuðnings vinnubrögðum þeirra 
Goldschmied og  Jackson  er hægt að benda á rannsóknir sem sýna að börn sem eru í 
leikskólum þar sem mikil áhersla er lögð á samskipti, eru líklegri til að standa betur 
þroskalega, (mál-félags- og vitþroski) seinna í lífinu (NICHD Network, 1997). 
Goldschmied og  Jackson  leggja jafnframt áherslu á að samfella og stöðugleiki sé í 
lífi barnanna og að samskipti milli heimila og leikskóla séu eins góð og möguleiki er 
á, þar á milli ríki traust. Goldschmied og Jackson telja hvernig umhverfið er hafi líka 
áhrif á líðan barnanna og eru þar sammála þeim sem vinna í anda Reggio Emilia. Þær 
telja mikilvægt að umhverfið sé listrænt og horft á það með augum fagurfræðinnar. 
Umhverfið á sífellt að vera í skoðun og mótun. Það eru bæði gömul tíðindi og ný að 
eftir ákveðin tíma hættum við að „sjá” umhverfi okkar, því er gott að temja sér það að 
horfa stundum með augum gestsins. Þær benda á mikilvægi þess að gera anddyrið 
aðlagandi, því þar mótist hugmyndir gesta um leikskólann. Þar fá þeir fyrstu hugmynd 
um á hvað lögð er áhersla í viðkomandi leikskóla. Undir þessar hugmyndir tek ég 
heilshugar. Fátt er jafn fráhrindandi og fataklefi sem er illa skipulagaður og illa um 
gegnið, þar sem öllu ægir saman án tilgangs. Anddyrið er andlit skólans út á við og 
því skiptir máli að huga sérstaklega að því. Þær Goldschmied og  Jackson  leggja 
jafnframt áherslu á að gert sé ráð fyrir sérstökum svæðum til að hengja upp myndir 
barnanna og skráningar. Á Ítalíu sjást slík svæði víða. 
 
Hvernig er hægt að vinna með tengsl? 
Lykill er að skapa mynstur eða venjur (ritual), að nota tengihlut, búa til leiki sem 
byggja upp traust. Dæmi um slíka leiki er hægt að nefna  
 

• Benda á myndir og lesa á rólegum stað á deildinni. 
• Sitja á gólfinu með einu eða tveimur börnum og rúllið bolta á milli. 

• Teikna á stór blöð. 
• Búa til einfaldar trommur. 
• Nota leikdeig ótæpilega. 

Sumum börnum kynnist maður fljótt önnur eru lengur að koma til. Að brjóta ísinn 
skiptir máli, t.d. vera með skrautlega hálsfesti, nælu sem vekur áhuga. Barnalæknir 
einn sem ég hlustaði á sagði að hún hefði alltaf Mikka mús úr og ýmislegt annað sem 
vekti áhuga barna á sér í vinnunni, hún gerði sér grein fyrir hversu mikilvægt er að 
skapa tengsl við barnið strax í upphafi. En það er líka mikilvægt að gera leikskólann 
að persónulegum, hlýjum stað sem ég hlakka til að koma á. Við vitum flest í hvernig 
umhverfi okkur líður best, sjálf til dæmis vil ég hafa fallega hluti í kring um mig ekki 
of marga, en heldur ekki of fáa. Hvernig umhverfi mitt er hefur áhrif á líðan mína, það 
sama á við um börn (sjá Read, 2003). 
 
Til að byggja upp traust yngstu barnanna og skapa tengsl í leikskólanum er mikilvægt 
að huga að ýmsu. Til dæmis að: 

• Svara barninu þegar að það sýnir merki um vanlíðan strax til að byggja upp 
traust þess. 

• Tala um það sem þú ert að gera þegar þú ert að sinna grunnþörfum barnsins, 
s.s. við gjafir og við bleyjuskipti og herma eftir hljóðum þess og 
svipbrigðum. 

• Leika einfalda leiki við barnið s.s. feluleik, klappleiki og syngja einfalda 
söngva fyrir það. 

• Búa til bók með myndum af algengum hlutum, fólki sem það þekkir, dýrum 
o.s.frv. nefna hlutina með nafni þegar bókin er skoðuð. 

• Senda heim bók með myndum af daglegum athöfnum í leiksólanum svo 
foreldrar geti deilt reynslu með barninu. Fá slíka bók að heiman. Nú eiga 
margir stafrænar myndavélar sem eru einfaldar í notkun. Líka er hægt að 
hugsa sér að senda einnota myndavél með heim. 

• Fara í stutta göngutúra um nágrennið og tala um það sem fyrir augu og eyru 
ber. (Caulfield, 1996) 

 
Annað atriði sem bent er á að geti haft áhrif á tengsl er fjöldi barna á starfsmann. Það 
er sem sagt ekki nóg að það séu fá börn á mann ef þau eru síðan meira og minna í 
stórum hópum. Þannig skiptir stærð hópsins jafnvel meira máli. Bent hefur verið á að 
á yngri deildum verður hætta á allavega krosssýkingum meiri ef fjöldi barna í hóp er 
mikill, (hver þekkir ekki að það fer að leka úr einni nös og fljótlega er eins og allir séu 
komir með kvef eða þegar niðurgangspestir ná að stinga sér niður á yngstu 
deildunum), jafnframt er bent á að hávaði getur orðið mikill hjá börnum sem eru á 
máltökualdri og það að sundurgreina hljóð er mikilvægt,  stór hópur getur haft slæmar 
afleiðingar (sjá Hutchins og Sims, 1999).  
 
Þær Goldschmied og Jackson (1994) hafa sett fram hugmynd að dagskipulagi sem 
byggir á hugmyndum þeirra. Þar gera þær ráð fyrir því sem þær nefna, horn 
dagdraumanna. Þetta er staður á deildinni sem hver hópur á með sinni lykilpersónu. 
Einu sinnu á dag safnast hópurinn saman með körfu sem er fjársjóðskarfa. Í henni er 
hlutir sem tilheyra þessum hóp sérstaklega og hann er að kanna. En þær leggja áherslu 
á að fleira þurfi að vera til staðar. Þær álíta t.d. að á öllum „litlum deildum” sé 
nauðsynlegt að hafa heimili. Áhöldin þar eiga að vera alvöru eldhúsáhöld en ekki plat, 
þannig á barnið auðveldara með að samsama reynslu sína og við sitt eigið heimili og 
aðstæður sem það þekkir. Þær leggja áherslu á fjölbreytt úrval borðleikja. Á gólflinu 

ætti að vera teppi/motta og þar ætti að bjóða upp á ýmsan efnivið eins og ýmislegt 
byggingarefni s.s.  kubba, faratæki og dýr. Að hafa efnivið sem reynir á skynfæri eins 
og málningu, sand-, hrísgrjóna- og vatnsleiki telja þær líka nauðsynlegt.  
 
Hópstjórar 
Goldschmied og Jackson (1994) telja mikilvægt að hvert barn hafi sína lykilpersónu. 
Eins og leikskólar eru gjarnan skipulagðir hér væri e.t.v. raunhæft að kalla 
viðkomandi hópstjóra. Byggir það á þeirri hugmynd að hver hópur sé langtímahópur 
sem fer í gegn um megnið af dagskipulaginu saman, sérstaklega á yngri deildum. 
Hlutverk lykilpersónu/hópstjórans er að halda utan um barnið, að vera í góðum 
tengslum við það og fjölskyldu þess. Þær benda á að það að missa tengsl við persónu 
sem stendur okkur nærri orsakar tilfinningar einsog missi, sorg og depurð. Tengsl 
aftur veita öryggi, gleði, tilfinningu um eigið mikilvægi. Tengslin við hópstjóra er 
ekki ætlað að koma í staðin fyrir tengsl við foreldra – heldur vera viðbót. Sama 
lykilpersóna hefur tengsl við nokkur börn, auk þess eru börnin í tengslum við annað 
starfsfólk. Ef lykilpersóna er fjarverandi er mikilvægt að vera búin að ákveða hver 
kemur í hennar stað.  
 
Í starfsmannahópnum kemur stundum upp togstreita og þar vakna auðvitað 
spurningar, m.a. hefur verið spurt hvort að ef barnið hefur hópstjóra sem það tengist 
náið hvort þá sé ekki líklegt að barnið verði háð viðkomandi og þannig dragi það úr 
sjálfstæði barnsins? Önnur vangavelta tengist tengslum við foreldra, þeirri hræðslu að 
barnið verði of náið hópstjóranum sem geti skapað afbrýðisemi hjá, eða gagnvart 
foreldrum. Til að fyrirbyggja slíkt er mikilvægt að samtímis því að byggja upp kerfi 
hópstjóra sé byggt upp gott gangkvæmt samstarf við foreldra.  
 
Goldschmied og Jackson setja fram fleiri þætti í daglegu starfi sem mikilvægt er að 
sinna. Þær nefna meðal annars það að vinna með nánd, að skapa umhverfi nándar. 
Með því eiga þær við að á hverjum degi sé fundin staður og stund í dagskipulaginu 
sem hópstjórum gefst tími til að vera með sínum litla hóp. Byggir þetta á 
hugmyndinni um þörf barnanna fyrir að vera í nánum samskiptum í litlum hópum. 
Þessi tími nándarinnar er álitin vera heilagur og bannað að trufla hann til dæmis með 
því að kalla á viðkomandi í síma eða að hann þurfi að fara fram af deildinni til að ná í 
mat. Í vininni er lesið eða efniviður fjársjóðskörfu skoðaður. Fjársjóðskarfan er full af 
opnum efnivið s.s. skeljum – tölum – efnisbútum – veski – box með leyndarmálum, 
körfuna setur hver og einn hópstjóri saman fyrir sinn hóp, einn eða með börnunum og 
fjölskyldum þeirra. Á þessum tíma gefst líka næði til að lesa og sinna 
einstaklingsþörfum barnanna.  
 
Goldschmied og Jackson telja að til að hægt sé að vinna á þennan hátt verði allur 
leikskólinn að vera sammála um mikilvægi vinnubragðanna fyrir yngstu deildirnar. 
Að leitast sé við að skapa sem mesta heild og draga úr skipti- og biðtímum.  Þannig 
má nefna sem dæmi að í stað þess að sækja matarvagninn þá komi starfólk eldhúss 
með hann. Í rannsókn (Penn, 1997) sem gerð var á leikskólum fyrir yngstu börnin í 
Bretlandi kom í ljós að á leikskólum sem unnu í þessum anda var minna um fjarverur 
starfsmanna. Var líkum leit að því að það væri vegna þess að starfsfólk fyndi meira til 
eigin ábyrgðar og mikilvægis. En aðrar rannsóknir (sjá t.d. Galinsky, Kim og Bond, 
2001) sýna að það að finna það að þú skiptir máli á vinnustað, auki starfsánægju og 
dragi jafnvel úr tilfinningu um að viðkomandi sé undir of miklu vinnuálagi  .   

Að lokum segi ég frá heimsóknum í tvo leikskóla annars vegar í Pistoia á Ítalíu og 
hins vegar á Spáni fyrir yngstu börnin. Báðir leikskólarnir leggja mikla áherslu á að 
vinna með tengsl og annar þeirra, Skógarpúkinn á Spáni vinnur í anda Goldschmied 
og  Jackson. 
 
Ítalía 
Fyrir nokkrum árum heimsótti ég leikskóla í borginni Pistoia á Ítalíu þar sem 
sérstaklega var unnið með tengsl. Þar var lögð mjög rík áhersla á tengslin ekki bara 
við barnið heldur líka tengsl foreldranna við leikskólann. Sem dæmi get ég nefnt að 
þegar barnið byrjaði í leikskóla 9 eða 10 mánaða, sömdu foreldrarnir litla grein um 
barnið sitt. Hvernig þeir undirbjuggu fæðinguna, tilfinningunni þegar þeir héldu á 
barninu í fyrsta skiptið, í greininni var eitthvað um hvernig lífið hefði gengið fyrir sig 
heima þessa fyrstu mánuði. Í leikskólanum lögðu leikskólakennararnir áherslu á að 
skrá og tóku þeir mikið af myndum í því skini af öllu því sem barnið gerði í 
leikskólanum, allar daglegar athafnir svo sem máltíðir, koppa eða bleyjuskipti, barnið 
að leik og starfi allt var þetta rækilega fest á filmu og bók búin til um barnið. Í þessa 
bók fóru líka uppeldislegar skráningar sem snertu  barnið, sögur af því o.s.frv. Bókin 
fylgdi barninu í leikskólanum en hann var ætlaður börnum að þriggja ára aldri, þegar 
barnið hætti fór það með bókina heim. Fyrir þá sem vilja kynna sér dagbækurnar betur 
er hægt að lesa um þær í bókinni Bambini: The Italian approach to infant/toddler 
care.  (2001) en þar fjallar Donatella Giovannnini um dagbækurnar, tilgang þeirra og 
sögu.  
 
Á veggjum leikskólans, mjög neðarlega voru A5 plastumslög (nokkur saman) þar 
voru myndir að heiman og úr leikskólanum. Hvert barn gat því hvenær sem var farið 
að albúminu og flett sinni fjölskyldu upp. Í þessum leikskóla var líka ýmislegt fleira 
markvert að sjá í tengslum við starf með yngstu börnunum. Sérstaklega hreif mig lítið 
skot sem búið var að mála svart og hengja mislanga efnisstrimla niður úr loftinu (þeir 
voru festir á búta af kústsköftum sem héngu þversum í loftinu í bandinu. Á nokkrum 
stöðum í skotinu voru speglar í hæð barnanna. Þannig gátu þau með því að fela sig á 
bak við strimlanna farið í felueik við hvort annað, starfsfólk eða sjálf sig. 
Feluleikurinn er talinn skipta miklu fyrir þroska barna, þarna var verið að vinna 
markvisst með hann. Önnur atriði eins og brúðuleikhús sem starfsfólkið lék öll 
hlutverk var annað atriði sem ég heillaðist af. Hugmyndin á bak við brúðuleikhúsið er 
að börn þurfa að læra að takast á við ótta og spennu. En þau verða að fá að gera það í 
öruggu umhverfi þannig að þegar sagan af Rauðhettu og úlfinum t.d. verður of 
spennandi þá geta þau skroppið frá en komið aftur þegar þau eru tilbúin. Á þennan 
hátt byggist upp hjá barninu þroski til að mæta hinu óþekkta. Það sem stendur upp úr 
eftir  á er hversu mikið er lagt upp úr tengslum kenninga og starfs.  
 
Spánn 
Eins og áður er fram komið eiga hugmyndir Elinor Goldschmied og Sonia Jackson 
víða upp á pallborð. Ein þeirra hugmynda sem náð hafa útbreiðslu, bæði á Spáni og á 
Íslandi er könnunarleikur. Hugmyndirnar könnunarleiksins ganga út á að barnið verði 
að kynnast efnivið á margvíslegan máta og að hann eigi að vera opin. Hver efniviður 
er sérstaklega flokkaður í þar til gerðar körfur eða poka. Sami efniviður er notaður í 
tvo til þrjá mánuði, u.þ.b. þrennskonar efni eru í gagni samtímis. Þessi efniviður var 
geymdur í sérstakri geymslu og merkt við, hvað var úti hverju sinni og hver var með 

það. Þannig er hægt að koma í veg fyrir að sama sé í notkun á milli deilda. Dæmi um 
efnivið er, allavega tappar, litlir og stórir, í margvíslegum litum, efnabútar með 
ýmiskonar áferð og í ýmsum stærðum og litum, gardínuhringir, allavega keðjur, 
margskonar hólkar, svampar og allt sem nöfnum tjáir að nefna. Hver efniviður var 
geymdur í sérstakri körfu eða sérsaumuðum taupoka. 
 
Á Spáni er hlutverk kennarans að fylgjast með barninu og taka eftir þroska þess og 
þörfum, honum er ætlað að kynna nýjan efnivið og hugmyndir. Í Katalóníu eiga 
hugmyndir Montesorri sér sterkar rætur og sást það vel í leikskólanum. Sú trú hennar 
að einstaklinginn geti í raun sjálfur ákveðið hvað og hvernig hann tekst á við verkefni 
á eigin hraða. Áhersla Montesorri á skráningu er rík og í raun ein undirstaða þeirra 
aðferða sem notaðar eru í Reggio. Það sem aðgreindi spánska leikskólann frá því sem 
almennt tíðkast í Montesorri leikskólum er að þar var rík áhersla lögð á leikinn og 
þörf barnsins fyrir að leika sér og kynnast efnivið í gegn um hann. Jafnframt er lögð 
mikil áhersla á að vinna með opin efnivið og er þá átt við endurnýtanlegan efnivið. Er 
þá sérstaklega unnið eftir hugmyndum Goldschmied og Jackson eins og fyrr sagði. 
Hugmyndir Montesorri um sjálfréttandi efnivið eiga ekki lengur við í sama mæli og 
áður, þó ýmislegt sjáist sem er þaðan ættað.  

Tengslanet? 
 
Á að auka samstarf leikskóla sem vinna í anda Reggio Emilia á Íslandi ?? Í Reggio 
Emilia á Ítalíu eru reglulega haldin námskeið fyrir starfsfólk leikskólanna og er mikið 
lagt upp úr þessum námskeiðum. Námskeiðin eru til þess að styrkja starfsfólk 
leikskólanna í vinnu með skráningar, gera það hæfara í rannsóknum og í vinnu með 
skapandi starf. Í Svíþjóð, Danmörku og fleiri löndum, sem hafa tileinkað sér vinnu í 
anda Reggio Emilia, eru sérstakar miðstöðvar, sem vinna við það að halda utan um og 
sjá um námskeið og fyrirlestra fyrir starfsfólk leikskólanna. Einnig sjá þessar 
miðstöðvar um að skipuleggja námsferðir til Reggio Emilia á Ítalíu.  
 
Í leikskólanum Sæborg hefur verið unnið þróunarstarf í skapandi starfi þar sem 
hugmyndafræði Reggio Emilia hefur verið notuð sem bakgrunnur. Meðan á 
þróunarstarfinu stóð voru ýmiss námskeið í boði, eins og t.d leirnámskeið, 
heimspekinámskeið, flókanámskeið og námskeið í skuggaleikhúsi svo eitthvað sé 
nefnt. Þá voru líka málstofur, þar sem mikil umræða átti sér stað um skráningar, 
samskipti, umhverfið og fleira. Til þess að halda starfinu í leikskólanum gangandi í 
anda Reggio Emilia, þarf stöðugt að vera með námskeið fyrir nýtt starfsfólk og líka þá 
sem lengra eru komnir. Mikil vinna fer í að skipuleggja námskeið og finna lesefni sem 
hæfir öllu starfsfólkinu. Það er líka vinna að standa fyrir námsferðum, sem eru 
nauðsynlegar til að viðhalda ferskleikanum og skoða hvað aðrir eru að gera. 
 
Blaðið Röggur hefur staðið sig vel í að miðla upplýsingum og að fræða okkur sem 
vinnum í anda Reggio Emilia á Íslandi um nýjungar, ásamt fréttum og ýmsu öðru sem 
lýtur að Reggio-starfi.  
 
Ég sem þetta rita hef verið að hugleiða, hvort að við sem vinnum á leikskólum sem 
starfa í anda Reggio Emilia eigum ekki að taka höndum saman og mynda eins konar 
tengsla-net, sem hefði það verkefni að miðla hugmyndum varðandi námskeið, nýjar 
bækur og verkefni sem eru í gangi úti á leikskólunum. Þetta net gæti líka staðið fyrir 
sameiginlegum námskeiðum og námsferðum. Einnig gæti svona hópur beitt sér fyrir 
stofnun stöðvar með verðlaust efni eða endurvinnanlegt efni, í líkingu við Re Mida á 
Ítalíu. 
 
Hérlendis hefur ekki verið gerð könnun á því hér á landi, hvað margir leikskólar vinna 
í anda Reggio Emilia, en ástæða væri til að gera það og í framhaldi af því mætti kanna 
hvort grundvöllur væri fyrir samstarfi.  
  
Margir leikskólar hafa áhuga á að nýta sér ýmsar aðferðir sem einkenna leikskóla í 
Reggio Emilia, þó þeir vinni ekki í þeim anda. Þessir leikskólar ættu kannski 
auðveldara með að vinda sér að fullum krafti í vinnu með hugmyndafræði Reggio 
Emilia ef þeir hefðu góðan stuðning. Þeir sem hafa áhuga á samstarfi, látið endilega í 
ykkur heyra. 
 
 
Soffía Þorsteinsdóttir, leikskólastjóri Sæborgar 
Starhaga 11 
107, Reykjavík 
saeborg@leikskolar.rvk.is  

Norræn vinabæjarsamskipti með áherslu á 
leikskólann 

Den  moderne barndom sem udfordring 
Ráðstefna  á Akureyri  

19. – 20. september 2003 
Kristlaug Svavarsdóttir, leikskólastjóri Iðavelli  og Sigríður Síta Pétursdóttir, ráðgjafi á 
skólaþróunarsviði HA. Höfundar eru fulltrúar Akureyrarbæjar í stýrihópa vegna norræns 
vinabæjarsamstarfs með áherslu á leikskólann 
 
 

Dagana 19. og 20. september síðast liðinn 
var haldin á Akureyri, þriðja norræna 
vinabæjarráðstefnan þar sem fjallað er um 
leikskólamál. Auk þátttakendenda frá 
vinabæjunum fjórum, Akureyri, Västerås, 
Ålasund og Randers, komu þátttakendur 
frá flestum sveitar- og bæjarfélögum á 
Íslandi. Þar sem íslenskum 
leikskólakennurum gefst ekki oft tækifæri 
til að sitja norrænar ráðstefnur um 
leikskólamál,  var strax í upphafi 
samstarfsins ákveðið að senda auglýsingu 
 
Undirbúningsnefnd ráðstefnunnar. 
Blaðsíða 27  Athugið að ritið er ekki prófarkalesið. 

um ráðstefnurnar á alla leikskóla landsins 
sem hafa netfang og gefa þannig fleirum tækifæri til að vera með.   
 
Þátttaka í þessari ráðstefnu fór fram úr okkar björtustu vonum, 198 þátttakendur voru 
skráðir til leiks. Flestir komu frá Íslandi 104, frá Danmörku komu 62, frá Svíþjóð 
komu 17 og frá Noregi komu 15 þátttakendur.     
 
 
Markmið  
Markmið með norrænu vinabæjar-samskiptunum milli leikskóla er m.a.: 
• Að skapa vettvang þar sem hægt er að skiptast á uppeldislegum skoðunum og reynslu.    
• Að þróa og styrkja norræna leikskóla. 
• Að láta rödd barnsins heyrast sem víðast. 
• Að öðlast skilning á barnamenningu hvers lands. 
 
 
Að mæta barni nútímans 
Við skipulag ráðstefnanna hefur ætíð verið unnið út frá ákveðnum þemum, í þetta sinn 
„Den morderne barndom som udfordring/Að mæta 
barni nútímans“. Fyrirlestrar og vinnusmiðjur taka mið 
af þessu þema. Fyrri dag ráðstefnunnar voru tveir 
aðalfyrirlesarar fyrir hádegi, fyrirlesararnir komu að 
þessu sinni frá Akureyri og Randers. Fulltrúar frá 
hverjum bæ stýrðu vinnusmiðjum (workshop),  þar sem 
lagt var út frá verkefnum sem leikskólarnir eða einstaka 
leikskólakenara hafa verið að vinna að. Einnig var 

boðið upp á heimsóknir í sex leikskóla og leikskólakennarabraut HA. Þátttakendur 
gátu valið á milli heimsókna í leikskóla og vinnusmiðja.  
 

Á föstudagskvöld var þriggja rétta veisla, þar sem 
þátttakendur skemmtu sér við söng, sögur og 
hljóðfæraslátt, einhverjir sáu ástæðu til að koma við 
á danstað í miðbænum á leið heim og hrista sig 
örlítið.  
 
Á laugardeginum tóku allir þátttakendur þátt í 
Vísindasmiðju, þar sem listir og tækni áttu 
skemmtilegt samstarf. Að lokum sáttu allir 

fyrirlesarar og vinnusmiðjustjórnendur fyrir í pallborði þar sem ræddar voru nokkrar 
spurningar og þátttakendum gafst kostur á að spyrja spurninga.  
 
 
Fyrirlestrar 
Fyrri fyrirlesturinn á ráðstefnunni fjallaði um „Að rannsaka í leikskóla“ fyrirlesari var 
Guðrún Alda Harðardóttir, lektor við Kennaradeild Háskólans á Akureyri. Guðrún 
Alda veiti okkur innsýn inn í þann heim sem verður til þegar börn og fullorðnir 
rannsaka saman í leikskóla. Í fyrirlestrinum notaði Guðrún Alda myndbrot úr 
Akureyrskum leikskólum máli sínu til stuðnings.  
 
Seinni fyrirlesturinn fjallaði um, „Norrænt leikskólastarf, hvernig á að nota hefðirnar 
og nútímann sem drifkraft í starfi“ fyrirlesari var Stig Brostrøm lektor við danska 
Uppeldisháskólann. Stig minnti okkur á að gleyma ekki fortíðinni í umfjöllun um 
framtíðina og nútíð. Hann lagði áherslu á að leikskólinn er skóli ekki heimili, eða 
„kósý“staður.  
 
Báðir fyrirlesararnir töluðu um mikilvægi þess að litið sé á leikskólann sem 
menntastofnun þar sem færi fram kraftmikið og metnaðarfullt skólastarf. Þar sem 
byggt væri jöfnum höndum á gömlum gildum og hefðum og því nýjasta.   
 
 
Vinnusmiðjur (Workshops)  
 
Í boði voru fjórar vinnusmiðjur, þar sem leikskólafólk 
kynnti verkefni sem hafa verið í gangi hjá þeim til 
lengri eða skemmri tíma. Frá Akureyri var „Börn og 
tölvur“ stjórnandi Arnar Ingvason. Frá Randers„Hin 
norræna frásagnarhefð“, stjórnandi Vibra Svejsturp. 
Frá Ålasundi „Nýja foreldrakynslóðin“, stjórnandi 
Morten Jahren og frá Västerås „Barnsýn okkar hefur 
áhrif á sjálfsmynd barna“ stjórnandi Anne-Christine 
Söderström.  

Vísindasmiðja 
Arna G. Valsdóttir, fjöllistakona, bauð til þátttöku í vísindasmiðju, þar sem 
ráðstefnugestum gafst kostur á að taka þátt í ævintýri þar sem listir og tækni unnu 
saman. Komið var fyrir myndvörpum, sjónvarpi, myndbandsupptökuvélum sem 
vörpuðu beint  á sjónvarp og fleira skemmtilegt. Því næst voru gestir leiddir inn í 
ævintýrið og fengu að leika sér í rúman klukkutíma.  
 
 
Heimsóknir í leikskóla  
Á ráðstefnunni var boðið var upp á sjö heimsóknir, sex leikskólar tóku á móti 
ráðstefnugestum og sýndu þeim gróskumikið starf 
sitt, einnig bauð leikskólakennarabrautin upp á að 
heimsókn. Leikskólarnir sem tóku á móti gestum 
voru Flúðir, Lundarsel, Pálmholt, Sunnuból, Síðusel 
og Iðavöllur. Það var í höndum hvers leikskóla hvað 
hann legði í heimsóknina og hvernig hann stæði að 
móttökunni. Það er skemmst frá því að segja að 
þátttakendur voru mjög ánægðir með þær móttökur 
sem þeir fengu. Þátttakendur lýstu yfir ánægju sinni 
með hversu metnaðarfullt og faglegt starf væri 
unnið í þeim leikskólum sem þeir heimsóttu. 
 
 
Samstarf sem komið er til að vera  
Á fundi í stýrihópi eftir ráðstefnuna kom fram að samstarf sem þetta væri komið til 
með að vera. Bæirnir fjórir eiga nú þegar í vinabæjarsamstarfi, þar sem 
samstarfsþættirnir eru tveir, annars vegar unglingastarf og hins vegar félags- og 
umhverfismál. Það ætti ekkert að vera því til fyrirstöðu að samstarf, þar sem áhersla er 
lögð á leikskólamálaflokkinn, geti verið liður í vinabæjarsamstarfi.  Þessi flötur 
samstarfsins er ekki síður mikilvægur fyrir tengsl en annað samstarf. Á fundi 
stýrihópsins sem haldinn var í Kaupmannahöfn í nóvember 2003,  var ákveðið að 
næsta ráðstefna verður í Álasundi Noregi,  2. – 3. september 2004, þar með er 
hringnum lokað þ.e. allir bæirnir boðið til síns heima.  
 
 
Hagur af vinabæjarsamstarfi með áherslu á leikskólann. 
Ávinningur af erlendu vinabæjarsamstarfi er margvíslegur og verður hér fátt eitt talið 

til. Samstarf víkkar sjóndeildarhringinn og 
undirstrikar okkar eigin sérstöðu um leið og við 
kynnumst sérstöðu og menningu annarra. Aukin 
þekking á menningu annarra er leið til að vinna 
gegn fordómum.  
Meiri meðvitund um eigið starf ýtir undir 
metnaðarfullt starf innan leikskólans, það er 
styrkur fyrir faglega starfið í leikskólanum, þegar 
allir vita fyrir hvað þeir standa sem fagmenn, og 
eykur líka á starfsánægjuna innan leikskólans. 

Starfsfólk sem tekur þátt í krefjandi samstarfi við aðrar þjóðir er glatt og stolt 
starfsfólk með sterka sjálfsímynd, það hefur áhrif á bæði börn og fullorðna.  

Hagur bæjarfélagsins er augljós, því bæjarfélag sem hefur sterka og góð ímynd út á 
við, vegna metnaðafulls leikskólastarfs, auglýsir sig sjálft og laðar að sér 
metnaðarfullt fólk til búsetu. Rannsóknir hafa sýnt að eitt af því sem vegur þungt  
þegar fólk velur sér stað til búsetu er hvernig staðið er að leikskólamálum í 
viðkomandi sveitarfélagi, hversu faglegt og metnaðarfullt starf þar er unnið.  Því getur 
þátttaka í erlendum verkefnum, borið orðspor bæjarins víða.  
 
Myndir frá Akureyrir ráðstefnunni er að finna á slóðinni  
http://www.akmennt.is/norsamby/ þar er einnig krækja á heimasíðu stýrihópsins.  
 
 
Næsta ráðstefna verður haldinn í Ålasundi Noregi, 2.- 3. september 2004. Þar 
verður sjónum beint að leikskólakennarum og því sem hann er að fást við 
dagsdaglega. Yfirskriftin ráðstefnunnar verður: „Den reflekterende 
pædagog - en ressource der ikke kan undværes i fremtiden“  
 
Fjórar vinnusmiðjur verða í boði, ein frá hverju bæjarfélagi:  
1) Hvordan möder vi forskillige forældrer i dagligdagen? Akureyri 
2) Hvordan möder vi barnet i dagligdagen? Ålasund 
3) Hvilken krav stiller framtiden til dig som pædagog? Västerås 
4) Hvor er den nordiske barnehave på vej hen i samspillet med omverden? 

Randers 
 
Mikið væri nú gaman ef íslenskir leikskólakennara fjölmenntu til 
Álasunds í Noregi í september 2004. 

 
 

Leiksvæði 

barnanna í 
leikskólanum 
Hilltop í 
Seattle. Opin 
efniviður 
tengdur 
náttúrunni var 
þar áberandi. 
(maí 2003) 


